
თავი პირველი

ამბები

ხ ელმეორედ რომ დავიწყოთ თხრობა და ნება-ნება მეგის ქორ-
წილამდეც  მივიდეთ, უპრიანი იქნება, ჯერ მარჩების ოჯახის 

ამბები ვთქვათ. აქ, ნება მიბოძეთ, შევნიშნო, რომ თუკი ძველი 
ყაიდის ხალხი უკმაყოფილო დარჩება, ამ წიგნში მეტისმეტი 
„სიყვარულობანა“ მოგსვლიათო (ახალგაზრდებისგან ამ საყვე-
დურის შიში არა მაქვს),  მისის მარჩთან ერთად გავცემ პასუხს:

– მაშ, სხვა რის მოლოდინი უნდა გქონდეთ, როცა სახლში  
სიცოცხლით სავსე ოთხი გოგო გყავთ, მეზობლად კი – დაუდე-
გარი ყმაწვილკაცი?

განვლილმა სამმა წელმა ცოტა რამ თუ შეცვალა ოჯახის 
მშვიდ ცხოვრებაში. ომი დამთავრდა და შინ მშვიდობით მო-
სული მისტერ მარჩი კვლავ დაუბრუნდა თავის წიგნებსა და 
თავის პატარა მრევლს, რომელმაც მისი სახით იპოვა მღვდე-
ლი  – ამ საქმისთვის დაბადებული და ღვთის მადლით მოსილი, 
თავმდაბალი, მშრომელი კაცი; სავსე სიბრძნით, რაც სწავლა- 
განათლებაზე უმჯობესია; სავსე გულშემატკივრობით, რის წყა-
ლობითაც ადამიანი მთელ კაცობრიობას ძმებს უწოდებს, და 
ღვთისმოსაობით, რაც ხასიათის თავიდათავი თვისება ხდება და 
კეთილშობილ, სანაქებო ადამიანად ხდის ამ ხასიათის პატრონს.  

ეს თვისებები, მიუხედავად სიღარიბისა და განუხრელი პა-
ტიოსნებისა, რამაც  გზა გადაუკეტა მიწიერი წარმატებისკენ, 

ისევე ბუნებრივად იზიდავდა მისკენ ბევრ ჩინებულ ადამია-
ნს, როგორც სურნელოვანი ყვავილები იზიდავს ფუტკარს, და 
ისიც  ბუნებრივადვე აძლევდა თაფლს, რომელშიც ორმოცდა-
ათი წლის მძიმე გამოცდილებას იოტისოდენი ღვარძლიც კი 
არ გაერია. გონებადამჯდარი ახალგაზრდები ხედავდნენ, რომ 
თმაჭაღარა სწავლული გულით მათებრ ჭაბუკი იყო; დარდიანი 
ქალები თავიანთ ეჭვებს უზიარებდნენ დარწმუნებულნი, რომ 
უღრმეს თანაგრძნობას იპოვიდნენ და უბრძნეს რჩევას მიიღებ-
დნენ; ცოდვილნი თავიანთ ცოდვებს უმხელდნენ სპეტაკი გულის 
პატრონ ბერიკაცს და საყვედურსაც იღებდნენ და შენდობასაც; 
ნიჭიერნი საინტერესო თანამოსაუბრეს პოულობდნენ მასში, 
პატივმოყვარენი კი ხედავდნენ, რომ თურმე მათ მისწრაფებებზე 
ბევრად კეთილშობილური მისწრაფებებიც არსებობდა, და ყვე-
ლაზე მიწიერნიც კი აღიარებდნენ, რომ მისი რწმენა მშვენიერი 
იყო და ჭეშმარიტი, თუმცა „ხეირს არ მოუტანდათ“.

უცხო თვალისთვის ოჯახს ხუთი ყოჩაღი ქალი უძღვებოდა 
და ბევრ რამეში მართლაც ასე იყო, თუმცა წიგნებში ჩამჯდა-
რი მოკრძალებული სწავლული კვლავაც ოჯახის უფროსად, 
 სინდისად, ღუზად და ნუგეშისმცემლად რჩებოდა; სწორედ მას 
 მიმართავდნენ მძიმე წუთებში ეს ფუსფუსა, მოუსვენარი ქალები 
და მასში პოულობდნენ, ამ წმინდა სიტყვების ჭეშმარიტი აზრით, 
მეუღლესა და მამას.

გოგონების გული დედას ეკუთვნოდა, სული – მამას, 
ხოლო  სიყვარული – ორივე მშობელს, რომლებიც მათთვის 
 ცოცხლობდნენ და თავდადებით იღვწოდნენ; ეს სიყვარული 
მათთან ერთად იზრდებოდა და მთელ ოჯახს ადუღაბებდა იმ 
უტკბესი კავშირით, რომელიც სიცოცხლეს ბედნიერს ხდის და 
რომელსაც სიკვდილიც კი ვერ გაწყვეტს. 

მისის მარჩი კვლავაც მხნეა და ხალისიანი, თუმცა იმაზე 
უფრო ჭაღარა, ვიდრე მაშინ, ბოლოს რომ ვნახეთ და ამჟამად 
ისეა ჩაფლული მეგის საქმეებში, რომ დაჭრილი „ბიჭებით“ 

 ჯერაც სავსე ჰოსპიტლებსა და ჯარისკაცთა ქვრივებს აშკა-
რად აკლიათ მისი დედობრივი ზრუნვა და მადლიანი სტუმრობა.

ჯონ ბრუკი მთელ წელიწადს ვაჟკაცურად იხდიდა ვალს, 
დაიჭრა, დაითხოვეს და ფრონტზე დაბრუნება აუკრძალეს. 
არც წოდება არგუნეს და არც – ჯილდო, თუმცა კი ეკუთვნოდა, 
 რადგან იოლად რისკავდა ყველაფერს, რაც კი გააჩნდა, ხოლო 
სიცოცხლე და სიყვარული დიახაც, რომ ძვირად ფასობს, როცა 
ერთიც გაფურჩქვნის ხანაშია და მეორეც. ჯონი შეეგუა არმიი-
დან დათხოვნას და მთელი ძალ-ღონე იქით მიმართა, რომ გამო-
კეთებულიყო, მუშაობისთვის მომზადებულიყო და მეგისთვის 
სახლის საყიდელი ფული დაეგროვებინა. რაკი არც წინდახე-
დულობა აკლდა და არც დამოუკიდებლობისკენ შეუპოვარი 
სწრაფვა, უარი თქვა მისტერ ლორენსის გულუხვ წინადადე-
ბებზე და მისსავე კომპანიაში ბუღალტრად შეუდგა მუშაობას 
– დიდად კმაყოფილი იმით, რომ პატიოსნად გამომუშავებული 
ჯამაგირით იწყებდა კარიერას და ნასესხებ ფულს არ აბანდებდა 
რომელიმე სარისკო საქმეში. 

მეგს მოლოდინსა და შრომაში გაჰყავდა დრო, ქალუ-
რი  ხასიათი უყალიბდებოდა, დიასახლისობის ხელოვნებაში 
ოსტატდე ბოდა და დღითიდღე ლამაზდებოდა, რადგან აბა, რა 
გვალამაზებს იმაზე მეტად, ვიდრე სიყვარული?! მასაც ჰქონდა 
ქალიშვილური სურვილები და იმედები და, ამიტომაც, ცოტა არ 
იყოს, სწყინდა, რომ მოკრძალებულად უნდა შესდგომოდა ახალ 
ცხოვრებას. ცოტა ხნის წინ ნედ მოფატმა სალი  გარდინერი შე-
ირთო და მეგი ძალაუნებურად ადარებდა თავის  ავლადიდებას 
იმათ მშვენიერ სახლსა თუ ეტლს, აუარება საჩუქარსა თუ 
ბრწყინვალე ჩაცმულობას და ჩუმ-ჩუმად ნატრობდა, ნეტა-
ვი, მეც მქონდესო. თუმცა, შური და უკმაყოფილება მაშინვე 
გაუქრე ბოდა ხოლმე, როგორც კი გაახსენდებოდა, რა მოთმინე-
ბა,  სიყვარული და შრომა ჩააქსოვა ჯონმა იმ პატარა სახლში, მას 
რომ ელოდა, და როცა შებინდებულზე ერთად  დასხდებოდნენ და 

თავიანთ პატარ-პატარა გეგმებზე ალაპარაკდებოდნენ, მუდამ 
ისეთი ნათელი და მშვენიერი წარმოუდგებოდა მომავალი, რომ 
სალის ფუფუნება იქვე ავიწყდებოდა და მთელ საქრისტიანოში 
უმდიდრესი და უბედნიერესი ქალიშვილი ეგონა თავი.

ჯო აღარ მიბრუნებულა პაპიდა მარჩთან, რადგან მოხუც 
ლედის ისე შეუვარდა გული ემიზე, რომ მოქრთამა – ხატვის 
რომელიმე საუკეთესო მასწავლებელთან გატარებო, ხოლო ამ 
პირობით ემი მასზე უფრო მკაცრ ქალბატონსაც მოემსახურე-
ბოდა, ასე რომ, დილაობით იმას აკეთებდა, რაც ევალებოდა, 
საღამოობით კი – იმას, რაც ეამებოდა, და ჩინებულად აიწყო 
საქმე. ამასობაში ჯო წერასა და ბეთს უნდებოდა, რომელიც 
მას მერეც კი დიდხანს იყო სუსტად, რაც მისი ციებ-ცხელება 
წარსულს ჩაჰბარდა. მთლად ავადმყოფი არა, მაგრამ აღარც 
წინანდე ბურად ლოყაწითელი და ჯანსაღი არსება (თუმცაღა, 
მაინც სულ იმედიანი, ბედნიერი და ნეტარი, მუდამ თავის სა-
ყვარელ, მარტივ საშინაო საქმეებში ჩაფლული და ყველას მე-
გობარი) ჯერ კიდევ მანამ იქცა ოჯახის კეთილ ანგელოზად, 
სანამ ამას ის ადამიანები მიხვდებოდნენ, ვისაც ყველაზე მეტად 
უყვარდათ იგი. 

რაკი „მოლივლივე არწივი“ ჯოს თითო დოლარს უხდი-
და „აბდაუბდის“ (ასე ეძახდა თვითონ) თითო სვეტში, გოგოს 
შეძლებულ ქალად მიაჩნდა თავი და მუყაითად აწიკწიკებდა 
 პატარ-პატარა სასიყვარულო ისტორიებს, თუმცა აქტიურ გო-
ნებასა და მიზანსწრაფულ სულში დიდი გეგმები უდუღდა და 
სხვენის კედელზე დაკიდებულ თუნუქის ძველ კარადაში ნელ- 
ნელა იზრდებოდა მელნის ლაქებით დათხუპნილი ხელნაწერების 
დასტა, რომელსაც როდისმე განთქმულ სახელთა რიგისთვის 
უნდა შეემატებინა მარჩის გვარი. 

ლორი მორჩილად შევიდა უნივერსიტეტში, პაპას არ 
 ვაწყენინოო,  და ახლა იმის ცდაში იყო, რაც შეიძლება მსუბუქად 
გაევლო სწავლის წლები, რომ არც საკუთარი თავი დარჩენოდა 

განაწყენებული. ყველას თავი შეაყვარა ფულის,  მანერების, 
 ნიჭიერებისა და კეთილი გულის წყალობით,  რომელმაც 
 იმდენჯერ გახვია ხათაბალაში, რამდენჯერაც სხვისი დახსნა 
სცადა ხათაბალიდან; მუდამ ხელიდან წასვლის  საშიშროება 
ემუქრებოდა, და ალბათ მართლაც ხელიდან  წავიდოდა,  როგორც 
ბევრი იმედისმომცემი ბიჭი წასულა, ავისგან  დამცა ვი ავგარო-
ზი რომ არ ჰქონოდა ანუ არ ხსომებოდა კეთილი  ბერიკაცი, 
რომელიც მისი წარმატებით ცოცხლობდა; მზრუნვე ლი ქალი, 
რომელიც ისე  უგდებდა თვალ-ყურს,  როგორც ღვიძლ შვილს, 
დაბოლოს (რიგით და არა მნიშვნელობით) – ოთხი უეშმა კო გო-
გონა, რომლებსაც, იცოდა, გულით უყვარდათ, შეჰხაროდნენ 
და სჯეროდათ მისი.

რაკი მხოლოდ „კაცთა მოდგმის ბრწყინვალე ნაშიე-
რი“1  გახლდათ, ცხადია, ონავრობდა და  არშიყობდა, ხან 
ჩაცმა- დახურვას გადაჰყვებოდა და ხან – სპორტის საწყა-
ლოსნო  სახეობებს, ხან სენტიმენტალური იყო და ხანაც – 
 ტანმოვარჯიშე (იქიდან გამომდინარე, თუ რას ჰკარნახობდა 
სტუდენტური მოდა), ვიღაც-ვიღაცებს აპამ პულავებდა და 
მასაც აპამპულავებდნენ, ჟარგონით ლაპარაკობდა, რამდენ-
ჯერმე კი ისე  წაუვიდა საქმე, კინაღამ გარიცხეს. თუმცა, რაკი 
მის ცელქობათა მიზეზი კარგი გუნება-განწყობა და გართობის 
სიყვარული იყო, მუდამ ახერხებდა და თავს იძვრენდა. ამაში 
ხან ალალი  აღიარება შველოდა, ხან – დანაშაულის პატიოს-
ნად გამოსყიდვა და ხანაც – სხვათა დარწმუნების უნარი, რო-
მელსაც სრულყო ფილად ფლობდა და რომელსაც წინ ვერავინ 
დაუდგებოდა.  კაცმა რომ თქვას, ეამაყებოდა კიდევაც, რომ 
ამდენჯერ გაიარა ბეწვის ხიდზე და ახარებდა გოგონების ელეთ-
მელეთი, როცა  ხატოვნად აუწერდა, როგორ აცამტვერებდა 

1 კაცთა მოდგმის ბრწყინვალე ნაშიერი  – ციტატა ჩარლზ დიკენსის რო-
მანიდან „ცივი სახლი“

გაწიწმატებულ  უმცროს მასწავ ლებლებს, პატივცემულ პრო-
ფესორებსა თუ ძირს  დაცემულ მტრებს. „ჩემი კურსელები“ 
გმირებად  ეჩვენებოდათ  გოგონებს, რომელთაც თავის დღეში 
არ  ბეზრდებოდათ „ჩვენი ბიჭების“ საგმირო საქმეთა სმენა და 
ხშირადაც  თბებოდნენ ამ დიდ  ადამიანთა ღიმილის სხივებში, 
როცა ლორი შინ სტუმრად  მოიყვანდა ხოლმე თანაკურსელებს.    

ემის განსაკუთრებით ხშირად ხვდებოდა ეს დიდი პატივი 
და იმათ წრეში ნამდვილ მზეთუნახავად ითვლებოდა,  რადგან 
მისმა უგანათლებულესობამ ადრევე ისწავლა, თუ როგორ 
უნდა მოეხმა რა მოხიბვლის თანდაყოლილი ნიჭი. მეგი ისე 
იყო  ჩანთქმული თავის ერთადერთ და  განუმეორებელ ჯონ-
ში, რომ  ძლიერი სქესის სხვა წარმომადგენლები არ აინტე-
რესებდა, ხოლო მორცხვი ბეთი მხოლოდ ჩუმ-ჩუმად უთვა-
ლთვალებდა და უკვირდა, როგორ ბედავს ემი, რომ ბიჭებს 
ასე  ეუფროსებაო. სამაგიეროდ, ჯო თავის სტიქიაში იყო და 
ძლივს იკავებდა თავს, რომ ჯენტლმენთა ყოფაქცევის, 
 სიტყვა-პასუხისა და ვაჟკაცობა- გმირობებისთვის არ მიებაძა, 
რადგან ეს უფრო ბუნებრივი  ეჩვენებოდა, ვიდრე ყმაწვილი 
ქალებისთვის დაწესებული თავის დაჭერის წესები. ჯო ყვე-
ლა ბიჭს უსაზღვროდ  მოსწონდა, თუმცა შეყვარებით არავის 
შეჰყვა რებია,  სამაგიეროდ მხოლოდ ცოტას თუ მოუხერხდა, რომ 
ორიოდე სენტი მენტალური ამოოხვრა მაინც არ შეეწირა ემის 
 სილამაზის საკურთხევლისთვის.  სენტიმენტები ვახსენეთ და, 
ბარემ,  ძალდაუტანებლად  გადავიტანოთ სიტყვა „სამტრედეზე“.

ასე ეძახდნენ იმ პატარა, ყავისფერ სახლს, რომელიც მისტერ 
ბრუკმა პირველ საცხოვრისად გაუმზადა მეგს. ეს  სახელი  ლორიმ 
დაარქვა და ამტკიცებდა, ზედგამოჭრილია ნაზ  მიჯნურთათვის, 
რომელნიც „ისე გაუჩერებლივ ღუღუნებენ და კოცნაობენ, 
 როგორც რომ დედალ-მამალი მტრედიო“.  პაწია სახლი იყო, 
უკან ერთი ციცქნა ბაღი ჰქონდა, წინ კი ცხვირსახოცისოდენა 
გაზონი. თუმცა მეგს შადრევანიც  ჰქონოდა გეგმაში, ხეივანიცა 

და  ლამაზ-ლამაზი ყვავილების ზღვაც, ჯერჯერობით  შადრევანს 
ქვის შელახული ლარნაკი ცვლიდა, რომელიც  ფინჯნების 
 გასავლებ პირჩამოტეხილ თასს უფრო წააგავდა;  ხეივანი რამდე-
ნიმე ნორჩი ლარიქსისგან1  შედგებოდა,  რომლებით ჯერაც 
 ორჭოფობდნენ, სიცოცხლე ვარჩიოთ თუ  სიკვდილიო; ყვავი-
ლების ზღვაზე მხოლოდ ახლო-ახლო,  კვლებად ჩასმული ჯოხები 
მიანიშნებდა და მიახვედრებდა, სად იყო ჩაფლული ყვავილების 
თესლი. სამაგიეროდ, შიგნით  სახლი ისეთი  ტურფა და კოპწია 
გახლდათ, ბედნიერი პატარძა ლი  სხვენიდან სარდაფამდე ერთ 
ნაკლსაც კი ვერ უძებნიდა, თუმცა წინკარი ისეთი ვიწრო იყო, 
რომ კიდევ კარგი, ფორტეპი ანო არ ჰქონდათ, თორემ ოთახში 
ნაწილ-ნაწილ მოუწევდათ შეტანა,  სასადილოში ექვს კაცს თუ 
დაატევდნენ, ისიც –  ჩაჭუჭკვით, ხოლო  სამზარეულოს კიბე, 
თითქოსდა,  საგანგებოდ დაეყენებინათ ისე, რომ  მსახურებიცა 
და ფაიფურიც ყირამალა წამოსულიყვნენ და პირდაპირ 
 ქვანახშირის ყუთში ჩაჩეხილიყვნენ. მაგრამ ერთი თუ მიეჩვე-
ოდა კაცი ამ პატარ-პატარა ხარვეზებს, არცერთი სხვა სახლი არ 
მოეჩვენებოდა ამაზე უფრო უნაკლო, რადგან მისი მოწყობისას 
მორთვა-მოკაზმვა კი არა, პრაქტიკულობა და კარგი გემოვნება 
მიიჩნიეს უმთავრესად და შედეგიც სანაქებო მიიღეს. პატარა 
სასტუმრო ოთახში ვერც  მარმარილოსზედაპი რიან მაგიდებს 
დაინახავდით, ვერც დიდ სარკეებსა და ვერც მაქმანის ფარ-
დებს,   სამაგიეროდ, იყო უბრალო ავეჯი, ბლომად წიგნები, ორი-
ოდე კარგი სურათი, ერკერში2 შედგმული ყვავილების სადგარი 
და ლამაზ-ლამაზი წვრილმანები – მზრუნველი ხელით ნაკეთი 

1 ლარიქსი – წიწვოვანი მცენარის გვარი ფიჭვისებრთა ოჯახისა. სხვა 
მარადმწვანე წიწვოვანებისაგან განსხვავებით, ლარიქსს წიწვები უყ-
ვითლდება, სცვივა და ზამთრობით ხე მთლიანად შიშვლდება.

2 ერკერი – კედლიდან გამოწეული ნახევრად მრგვალი ან მრავალწახ-
ნაგოვანი შემინული ნაწილი, რომელიც ასდევს შენობის რამდენიმე 
სართულს; ზრდის შიგნითა სადგომის ფართობს.

 საჩუქრები, სიყვარულის ბეჭედი რომ აჯდა და კიდევ უფრო 
ჰმატებდა სილამაზეს. 

არა მგონია, ლორის ნაჩუქარ პაროსის1  მარმარილოსგან 
 ნაკვეთ ფსიქეს2 ოდნავ მაინც მოჰკლებოდა სილამაზე იმით, 
რომ ჯონის ნახელავ თაროზე დადგეს ან რომელიმე  ავეჯის 
 გადამკვრელს იმაზე მოხდენილ ნაკეცებად დაეკიდა  მუსლინის3 
სადა ფარდები, ვიდრე ემის გაწაფულმა ხელმა დაკიდა ან 
 კიდევ, რომელიმე საკუჭნაოში ყოფილიყო კეთილი სურვი-
ლების,  ხალისიანი სიტყვებისა და ბედნიერი იმედების იმაზე 
დიდი  მარაგი, ვიდრე იქ, სადაც ჯომ და დედამ  დააბინავეს 
მეგის  მცირეოდენი  კოლოფები, ყუთები და ფუთები, და ისიც 
ღრმად მწამს, რომ არც ცინცხალი სამზარეულო  იქნებოდა 
ასეთი  მყუდრო და მილაგებული, ჰანას ათ-ათჯერ რომ არ 
გადაედგ- გადმოედგა თითო ქვაბი თუ ტაფა და ბუხარიც 
 საგულდაგულოდ არ გაემზადებინა საიმისოდ, რომ ცეცხლი 
იმწამსვე  აეგუზგუზებინათ, რაწამს „მისის ბრუკი თავის სახ-
ლში მიბრძანდებოდა“. იმასაც ვეჭვობ, რომელიმე ყმაწვილი 
დიასახლისი მტვრის ტილოების, სატაცი თათმანებისა და ნაკუ-
წებისგან შეკერილი  ტომსიკების ამოდენა მარაგით შედგომოდა 
ცხოვრებას, რადგან ბეთმა იმდენი დაუმზადა, მეგს ვერცხლის 
ქორწილამდე4 ეყოფოდა. ის კი არა,  საგანგებოდ საქორწილო 

1 პაროსი (ბერძნ. Πάρος) – ერთ-ერთი კუნძული საბერძნეთის შემადგენ-
ლობაში. მისი ძირითადი მთიანი მასივი მარმარილოა, რომლითაც 
 შემკულია ძველბერძნული დიდებული სასახლეები და გამოკვეთილია 
ცნობილი ქანდაკებები.

2 ფსიქე, ფსიქეა (ძველბერძ. Ψυχή – სული, სუნთქვა) – ძველბერძნულ 
მითოსში ადამიანის სულის განსახიერება. წარმოდგენილი ჰყავდათ 
როგორც პეპელა ან მშვენიერი, ნაზი (პეპლისფრთიანი) ასული.

3 მუსლინი (mousseline) – აბრეშუმის ან ბამბის მსუბუქი, თხელი და რბილი 
ქსოვილი

4 ვერცხლის ქორწილი – ქორწინების 25 წლისთავი

სერვიზის გასამშრალებლად გამოიგონა ჭურჭლის სამი სხვა-
დასხვანაირი ტილო.

ვინც სხვას ქირაობს ამგვარი ნივთების დასამზადებლად, 
არ იცის, ამით რას კარგავს, რადგან ყველაზე უბრალო საგნე-
ბიც კი ლამაზდება, თუკი სიყვარულით კეთდება, და მეგმა ამ 
ჭეშმარიტების ათასი დასტური იპოვა: მის პატარა ბუდეში, 
ცომის საგორავით დაწყებული და სასტუმრო ოთახის მაგიდა-
ზე მდგარი ვერცხლის ლარნაკით დამთავრებული, ყველაფერი 
მჭევრმეტყველებდა ოჯახურ სიყვარულსა და სათუთ წინდა-
ხედულებაზე.

რა ხალისით აწყობდნენ გეგმებს, რა ზარ-ზეიმით  დადიოდნენ 
საყიდლებზე, რა სასაცილო შეცდომები მოსდიოდათ და რა 
სიცილ-ხარხარით ხვდებოდნენ ლორის ახირებულ ნავაჭრს!  
 მართალია, ეს ყმაწვილი ჯენტლმენი უკვე უნივერსიტეტს ამთა-
ვრებდა, მაგრამ ჯერაც ბიჭივით უყვარდა ოინბაზობა. მისი 
უკანასკნელი ახირება ის გახლდათ, რომ ყოველ კვირას, შინ 
ჩამოსული, ახალგაზრდა დიასახლისს ცინცხალ-ცინცხალი, 
გამოსადეგი და გენიალური საქონლით ამარაგებდა. ხან მთე-
ლი ჩანთა ტანისამოსის საკვირველი სარჭები მოართვა, ხა-
ნაც –  მუსკატის კაკლის სახეხი, რომელიც პირველივე ცდაზე 
 ნაწილებად  დაიშალა, მერე კი –  დანების საწმენდი,  რომელმაც 
ყველა დანა დააბლაგვა, და ჯაგრისი, რომელმაც ხალიჩას 
 თითქმის მთელი ხაო ააცალა, ხოლო მტვერი ზედვე დაუტო-
ვა; ჩამოუტანა მრეცხავის შრომის შემამსუბუქებელი საპო-
ნი, რომელიც ხელებზე კანს ქერცლავდა, უსაიმედოესი წებო, 
რომელიც არაფერს  ეკვროდა გარდა თვალში ნაცარშეყრილი 
მყიდველის თითებისა, და – თუნუქის ნაირნაირი საქონელი, 
იქნებოდა ეს ხურდა ფულის ჩასაყრელი სათამაშო ყულაბა თუ 
საოცარი ავზი, რომელიც ორთქლით რეცხავდა ჭურჭელს და 
როდის აფეთქდებოდა, არავინ იცოდა.

მეგი ამაოდ ევედრებოდა, გეყოფაო, ჯონი სასაცილოდ 

 იგდებდა, ჯო კი „მისტერ ტუდლს“1 ეძახდა. მაგრამ ლორი 
 იანკი გამომგონებლების მხარდაჭერის სურვილს აეტანა, თან 
კი უნდოდა, ყოველნაირი საჭირო სამარჯვ-მოწყობილობით 
 უზრუნველეყო მეგობრები და ამიტომაც, ყოველ კვირას ახალ- 
ახალი უაზრო სიურპრიზით ცხადდებოდა.      

ბოლოს ყველაფერი მზად იყო – სხვადასხვა ფერის საპნის 
ნაჭრებიც კი, რომლებიც ემიმ თითოეული ოთახის კედლების 
ფერს შეუხამა, და სუფრა, რომელიც ბეთმა ახლად დაქორწინე-
ბულთა პირველი ვახშმისთვის გააწყო. 

– კმაყოფილი ხარ? გრძნობ, რომ შენს სახლში ხარ? რას 
იტყვი, აქ ბედნიერი იქნები? – იკითხა მისის მარჩმა, როცა ის და 
მისი ქალიშვილი ხელიხელგაყრილი დადიოდნენ ახალ სამფლო-
ბელოში, თითქოს იმაზე უფრო დაახლოებულები, ვიდრე ოდესმე.

– კი, დე, ძალიან კმაყოფილი ვარ, თქვენი მადლობელი და 
ისეთი ბედნიერი, რომ ენით ვერ გამომითქვამს, – მიუგო მეგმა 
და მისმა მზერამ სიტყვებზე უკეთესად თქვა სათქმელი. 

– ერთი-ორი მოახლე რომ ჰყავდეს, აღარაფერი გაუჭირდე-
ბოდა, – ემი გამოვიდა სასტუმრო ოთახიდან, სადაც ცდილობდა 
გადაეწყვიტა, სად აჯობებდა ბრინჯაოს მერკურის2 დადგმა – 
თაროედზე თუ ბუხრის თავზე.

– მე და დედამ უკვე ვილაპარაკეთ და გადავწყვიტე, თავიდან 
ისე დავიწყო, როგორც მირჩია. საკეთებელი ისე ცოტაა, რომ თუ 
ლოტი გამეგზავნ-გამომეგზავნება ხოლმე და აქაც ცოტ-ცოტა 
ხელს წამიკრავს, სწორედ იმდენი საქმე დამრჩება, რომ არ მო-
ვიწყინო და არც სახლი მომენატროს, – დინჯად მიუგო მეგმა.

– სალი მოფატს ოთხი ჰყავს, – დაიწყო ემიმ.

1 მისტერ ტუდლი – ჩარლზ დიკენსის რომანის „დომბი და ვაჟიშვილის“ 
პერსონაჟი; დიდი ოჯახის მამა

2 მერკური – რომაულ მითოსში ვაჭრობის ღმერთი, ვაჭართა და მოგზა-
ურთა მფარველი, ღმერთების შიკრიკი (ბერძნულ მითოსში მას შეესა-
ბამება ჰერმესი)

– მეგსაც რომ ოთხი ჰყავდეს, ამ სახლში ვერ დაეტეოდნენ და 
პატრონებს ბაღში მოუწევდათ კარვის დაცემა, –  შეაწყვეტინა 
ჯომ, რომელსაც დიდი, ლურჯი წინსაფარი აეფარებინა და 
 საბოლოოდ ალაპლაპებდა კარის სახელურებს.

– სალი ღარიბი კაცის ცოლი ხომ არ არის, ჰოდა ბევრი 
 მოახლე სწორედაც რომ შეეფერება მის დიდებულ  სახლ-კარს, 
მეგი და ჯონი კი უბრალოდ იწყებენ, მაგრამ გული მეუბნება, ამ 
პატარა სახლშიც იმდენი ბედნიერება ელით, რამდენიც დიდში 
ექნებოდათ. მეგივით ყმაწვილ ქალებს ძალიან ეშლებათ, როცა 
საკეთებელს არაფერს იტოვებენ გარდა ჩაცმა-დახურვისა, 
 განკარგულებების გაცემისა და ჭორაობისა. მე რომ გავთხოვდი, 
ერთი სული მქონდა, როდის გამიცვდებოდა ახალი ტანისამოსი, 
რომ დამეკემსა და თავი გამერთო, თორემ გული გამიწვრილა 
ქარგვამ და ჩემი ცხვირსახოცის უთოობამ.

– რატომ სამზარეულოში არ შეხვედი და იქაურობა არ 
 ააქო თე? სალი ამბობს, გასართობად ვშვრები ეგრეო, თუმცა 
დიდი ვერაფერიშვილი კერძები გამოუდის და მოახლეებს 
 სიცილად არ ჰყოფნით, – თქვა მეგმა.

– ცოტა ხანში მართლაც შევედი სამზარეულოში, ოღონდ    
„ასაქოთებლად“ კი არა, არამედ იმისთვის რომ ჰანასგან მეს-
წავლა, რა როგორ კეთდება და მოახლეების დასაცინი არ 
 გავმხდარიყავი. მაშინ თამაშად მეჩვენებოდა, მაგრამ დადგა 
დრო და მადლიერი გავხდი იმისა, რომ არა მარტო სურვილი მქო-
ნდა, არამედ შეძლებაც –   მარგებელი კერძები მეკეთებინა ჩემი 
პატარა გოგონებისთვის და ჩემი თავის დამხმარე გავმხდარიყა-
ვი, როცა სხვა დამხმარის დაქირავება ვეღარ  მოგვიხერხდა. შენ 
ჩემსავით არ იწყებ, მეგ, ჩემო კარგო, მაგრამ რასაც ახლა ისწა-
ვლი, მერეც გამოგადგება, როცა ჯონი შეძლებული კაცი გახდე-
ბა, იმიტომ რომ დიასახლისმა, რაგინდ ბრწყინვალე  სახლ-კარის 
პატრონი იყოს, უნდა იცოდეს, რა როგორ კეთდება, თუკი უნდა, 
რომ კარგად და პატიოსნად მოემსახურონ. 

– კი, დე, მაგაში ეჭვიც არ მეპარება, – უთხრა მეგმა მას 
მერე, რაც მოკრძალებით მოისმინა მოკლე ლექცია, რადგან 
ქალთა შორის საუკეთესონიც კი ხალისით მსჯელობენ  ოჯახის 
 მოვლა-პატრონობის წარმტაც თემაზე, – აი, ეს ოთახი კი ყვე-
ლაზე მეტად მომწონს ჩემს სათამაშო სახლში, – დაუმატა ერთი 
წუთის შემდეგ, როცა დედას ზემოთ აჰყვა და თეთრეულის 
 განჯინაში შეიხედა.

იქ ბეთი დაუხვდა, ქათქათა თეთრეულის დიდ დასტებს 
 თაროებზე ალაგებდა და უხაროდა, რომ თეთრეული კარგი 
ხარისხისა იყო და, თანაც, ამდენი. მეგის სიტყვებზე სამივეს 
გაეცინა, რადგან ეს თეთრეულის განჯინა ოჯახში სახუმაროდ 
 ჰქონდათ. საქმე ის იყო, რომ  პაპიდა მარჩმა დაიქადნა, მეგი 
თუ „იმ ბრუკს“ გაჰყვება, ერთ ცენტსაც არ ვაღირსებო, არა-
და დრო რომ გავიდა და ბრაზი დაუცხრა, ის თავისი ქადილი 
 სანანებლად გაუხდა. გასაჭირში იყო: სიტყვიდან  თავის დღე-
ში არ გადადიოდა, ჰოდა, კარგა ხანს იმტვრია თავი,  როგორ 
მოევლო ამ საქმისთვის და ბოლოს ისეთი გეგმა მოიფიქრა, 
 რომელმაც სრულიად  დააკმაყოფილა. ფლორენსის დედას, 
მისის კეროლს, დაევალა ეყიდა სასადილო და სასაწოლე თე-
თრეულის უხვი მარაგი, შეეკერა, ნაქარგი ნიშანი დაედო და 
მარჩებისთვის  გაეგზავნა, როგორც თავისი ნაჩუქარი. ყოველივე 
ეს კეთილსინდი სიერად  შესრულდა, მაგრამ საიდუმლომ მაინც 
გაჟონა და მთელი ოჯახი გაამხიარულა, რადგან პაპიდა მარჩი 
ცდილობდა ისე სჭეროდა თავი, თითქოს არაფერ შუაში იყო, და 
დაჟინებით იმეორებდა, მეგს ვერაფერს ვაჩუქებ გარდა ძველმო-
დური მარგალიტებისა, რომლებსაც დიდი ხნის წინ დავპირდი 
პირველ პატარძალსაო.

– ეს იმას ნიშნავს, რომ ოჯახის მოვლა-პატრონობაში 
 ერკვევი და ძალიან მიხარია. ახალგაზრდობაში ერთი მეგობარი 
მყავდა, ექვსად ექვსი ზეწრის ამარა შეუდგა დიასახლისობას; 
სამაგიეროდ, თითების ამოსაბანი ფიალები ჰქონდა ბლომად 




